
[image: image2.wmf]Mae castell wedi bod yn Aberteifi ers 1093 ac ar ôl blynyddoedd o frwydro cipiodd yr Arglwydd Rhys ap Gruffydd y castell yn 1165. Ailadeiladwyd y castell ganddo ac i ddathlu cwblhau’r castell cynhaliodd yr Eisteddfod gyntaf erioed yno yn 1176. Rhoddodd Rhys flwyddyn o rybudd gan gyhoeddi y byddai dwy gystadleuaeth yn cael eu cynnal, sef cystadleuaeth i feirdd a chystadleuaeth i gerddorion. Cyflwynodd ddwy gadair ar gyfer yr enillwyr: y cerddor gorau oedd dyn ifanc o lys Rhys a’r beirdd gorau oedd beirdd Gwynedd. 
  Bu farw Rhys ugain mlynedd yn ddiweddarach, gan adael dau fab sef Gruffydd a Maelgwyn a bu’r ddau yma’n cweryla’n ffyrnig dros y castell. Ar ôl helyntion y ddau frawd, daeth y castell i feddiant Brenin Harri III a dechreuodd gŵr o’r enw Robert Waleran adnewyddu’r castell. Oherwydd hynny, roedd llawer o weithgarwch yn digwydd yno bryd hynny. Roedd ymwelwyr pwysig yn cyrraedd hefyd e.e. aeth Harri Tudur trwy Aberteifi ar Awst 10 ar ei ffordd i Bosworth ac arhosodd yn y castell. Yr adeg honno, hefyd, roedd y castell yn cael ei ddefnyddio fel carchar y dre.
Adeg y Rhyfel Cartref cafodd y castell ei losgi ac yn raddol dechreuodd y castell adfeilio a dechreuodd rôl y castell yn y gymuned leihau. Yn 1713 cafodd lawnt fowlio ei ffurfio ar dir y castell ac ers hynny cyfeirir at y safle fel ‘Tŷ Castle Green.’    
[image: image3.wmf]Prynwyd yr adfeilion yn 1805 gan John Bowen a adeiladodd dŷ ar safle un o dyrau’r castell. Cafodd ‘Tŷ Castle Green’ nifer fawr o letywyr ar hyd y blynyddoedd gan gynnwys yr awdurdodau milwrol o 1941 – 1945. Y perchennog preifat olaf oedd Miss Barbara Wood a orfodwyd i adael y safle yn 1996 oherwydd cyflwr ei hiechyd.
(tynnwyd rhai ffeithiau o ‘Helbul y Castell’ gan bapur y ‘Tivy-Side.’)
